
Abstrak
 
Pemilikan aset dapat memberi pelbagai manfaat kepada pemilik dan melambangkan pencapaian diri seseorang serta seisi rumah. Walau bagaimanapun, pemilikan aset sinonim dengan penambahan peningkatan hutang seisi rumah khususnya dalam kalangan penjawat awam sekiranya corak perbelanjaan tidak diuruskan dengan sistematik. Maka, matlamat kajian ini adalah untuk mengenalpasti jenis-jenis pemilikan aset dalam kalangan penjawat awam dan mengkaji elemen kewangan iaitu pengetahuan kewangan, sikap kewangan dan sumber kewangan dalam perbelanjaan terhadap aset-aset yang dimiliki. Seterusnya, mengkaji corak perbelanjaan penjawat awam dalam memiliki aset sama ada untuk memenuhi keperluan fisiologi dan sosiologi atau kemahuan dan kehendak. Elemen kewangan dan corak perbelanjaan dalam pemilikan aset diukur untuk melihat dengan lebih jelas hubungan di antara kedua-dua pembolehubah ini. Kajian kuantitatif ini melibatkan seramai 396 orang responden yang terdiri daripada penjawat awam di Putrajaya. Hasil kajian menunjukkan bahawa penjawat awam mengutamakan keperluan asas sebelum memenuhi keperluan yang lain sekaligus menepati Teori Hierarki Keperluan Manusia Maslow (1943) yang menafsirkan keperluan asas manusia perlu dipenuhi sebelum keperluan lain dipenuhi. Secara keseluruhan, melalui ujian korelasi yang dijalankan, elemen kewangan mempunyai hubungan yang signifikan dengan corak perbelanjaan dalam memiliki aset seisi rumah. Implikasi kajian ini dapat menjelaskan corak perbelanjaan dalam pemilikan aset seisi rumah dalam kalangan penjawat awam khususnya dalam pengurusan ekonomi keluarga.
[bookmark: _heading=h.gjdgxs]

Expenditure patterns and asset ownership among civil servants


Abstract

Asset ownership could bring variety of benefits and could be portrayed as symbol of self and household-accomplishment. However, asset ownership is synonymous with increasing in household debt, especially among civil servants if spending patterns are not managed systematically. Therefore, this study was conducted to assessed the spending pattern in acquiring assets among the civils servants whether it meets the physiology & sociology needs and desire. Financial elements and spending patterns in asset ownership were measured to see more clearly the relationship between these two variables. This quantitative study  involved 396 respondents of civil servants in Putrajaya. The finding shows that civil servants prioritize basic needs before meeting other requirements while in line with Maslow's Theory of Hierarchy of Human Needs (1943) which interprets basic human needs must be met before other needs are met. Overall, through the correlation test conducted, the financial element had a significant relationship with the spending pattern in owning the assets of the whole household. The implications of this study can explain the spending pattern in household asset ownership among civil servants, particularly in family economic management.

Pengenalan
 
Idealnya, setiap individu pasti mahu memiliki aset hasil usaha bekerja keras setelah sekian lama bagi mencapai taraf kehidupan yang lebih baik. Melalui perancangan sumber pendapatan yang baik pula, seseorang individu dilihat lebih mudah menguruskan pendapatan yang diperolehi dan aset yang dimiliki. Pemilikan aset menjadi pengukur dalam menentukan bagaimana sesuatu sumber pendapatan itu diuruskan demi mencapai tahap kesejahteraan individu atau seisi rumah. Dalam kata lain, pemilikan aset menggambarkan kedudukan kewangan isi rumah tentang tahap keupayaan individu untuk memiliki aset seisi rumah. Logiknya, individu yang memperoleh pendapatan tetap lebih mudah untuk membuat perancangan kewangan berbanding individu yang memperoleh pendapatan tidak menentu (Fidlizan et al., 2015). 
Namun begitu, perancangan dan pengurusan aset yang dimiliki memerlukan ilmu dan kemahiran perancangan kewangan yang sistematik. Menurut Laporan Bank Negara Malaysia (BNM) tahun 2014, menyatakan bahawa secara konsepnya, aset-aset yang dimiliki memberi pelbagai manfaat pemilikan kepada seseorang individu. Pertama, aset-aset yang dimiliki boleh dijual semula bagi membiayai perbelanjaan seisi rumah. Melalui kaedah ini, keuntungan modal dapat dimanfaatkan dengan lebih cepat terutama dalam kalangan individu yang mempunyai aset kewangan yang lebih mudah tunai. Keduanya, simpanan bagi tujuan persaraan dapat dikurangkan apabila aset yang dikumpul pada masa ini berperanan sebagai simpanan pada mendatang kerana nilai aset-aset dilihat semakin meningkat dari semasa ke semasa. Oleh itu, jumlah yang simpanan pada masa kini dapat dikurangkan dan secara tidak langsung dapat membantu seisi rumah untuk menggunakan wang tersebut bagi tujuan keperluan asas yang lain. Akhir sekali, apabila berlaku waktu kecemasan misalnya, aset-aset dapat digadaikan dan seterusya isi rumah dapat membuat pinjaman berdasarkan hasil nilai gadaian aset-aset mereka. 
Secara realiti, kegagalan menguruskan akan meningkatkan kecenderungan untuk menambah hutang dalam kalangan pengguna apabila melibatkan risiko nilai pulangan atau pun harga aset yang lebih tinggi, terutamanya harta tanah. Kesannya, kekurangan pendapatan boleh guna bagi keperluan isi rumah, secara tidak langsung akan menjejaskan penggunaan terhadap keperluan asas pada masa hadapan. Kajian lepas oleh Cai et al. (2020) mendapati bahawa isi rumah yang kerap membuat pemotongan kepada keperluan asas mempunyai tahap kesejahteraan kewangan yang rendah. Laporan BNM (2019) juga menyatakan bahawa situasi ini menjadi lebih buruk apabila terdapat peminjam yang mempunyai bebanan untuk membayar balik hutang adalah lebih tinggi memandangkan sumber pendapatan mereka jauh lebih rendah.

Tambahan pula, Laporan BNM (2022) mendedahkan bahawa baru-baru ini, hutang isi rumah semakin kembali kepada aras sebelum pandemik Covid-19. Peningkatan hutang isi rumah ini dilaporkan meningkat lebih pantas pada pertengahan tahun 2019 disebabkan oleh pinjaman untuk pembelian harta kediaman dengan inisiatif kerajaan dalam pelancaran Kempen Pemilikan Rumah, kemudahan pembiayaan perumahan seperti Lembaga Perumahan Pembiayaan Sektor Awam (LPPSA), pinjaman peribadi bagi tujuan pembelian aset-aset lain serta pinjaman kad kredit. Berdasarkan kepada Laporan BNM (2022) di Jadual 1, terdapat peningkatan kepada nisbah hutang isi rumah kepada keluaran dalam negara kasar (KDNK) daripada 68.8 peratus pada tahun 2006 kepada 82.7 peratus pada akhir tahun 2020 seiring dengan perkembangan hutang seisi rumah. 
 
Jadual 1. Nisbah hutang isi rumah kepada KDNK

	Tahun
	Nisbah hutang isi rumah (%)

	2006
	68.8

	2010
	76.0

	2016
	84.4

	2019
	82.7

	2020
	93.2

	2021
	89.0

	2022
	84.5


 Sumber: Bank Negara Malaysia, 2022

Melihat kepada trend status hutang pada masa ini, tindakan awalan perlu diambil bagi mengurangkan peningkatan dalam ketidakseimbangan antara pendapatan dan perbelanjaan. Oleh itu, penilaian terhadap perkembangan kewangan perlu diteruskan supaya langkah-langkah awalan dapat diambil supaya masyarakat dapat memperbaiki pengurusan kewangan bagi tempoh jangka panjang. Bagi memenuhi keperluan kewangan semasa dan akan datang, individu perlu celik kewangan bagi memastikan keupayaan dalam membuat keputusan kewangan yang bijak. Tambahan pula, pada zaman teknologi serba canggih ini, masyarakat semakin mudah untuk mengakses produk dan perkhidmatan kewangan yang semakin banyak wujud di pasaran. Oleh yang demikian, pentingnya pengetahuan kewangan dalam kalangan masyarakat supaya perbelanjaan, simpanan dan pelaburan dapat dibuat dengan bijak. 


Corak perbelanjaan terhadap pemilikan aset dalam kalangan penjawat awam 
 
Pemilikan aset di kalangan penjawat awam dilihat semakin berkembang sejak akhir-akhir ini. Hal ini berdasarkan laporan oleh BNM (2018) yang mendedahkan bahawa komposisi melibatkan pinjaman penjawat awam menunjukkan hampir separuh daripada pinjaman yang dilakukan oleh penjawat awam adalah untuk bayaran asset dan liabiliti seperti harta kediaman, pinjaman peribadi dan komitmen kenderaan persendirian. Walau bagaimanapun, laporan BNM 2018 juga melaporkan bahawa status hutang tersebut terus meningkat dan masih belum dijelaskan sejak tahun 2012 sehingga tahun 2018. Status peminjaman dalam kalangan penjawat awam pula jauh lebih tinggi daripada kadar purata negara. Lebih membimbangkan, keupayaan pembayaran balik hutang di kalangan penjawat awam adalah lebih rendah berbanding kadar purata peminjam. Berdasarkan laporan BNM, jelas menunjukkan bahawa penjawat awam membelanjakan lebih daripada separuh pendapatan bulanan mereka untuk membayar hutang, secara tidak langsung menjadikan kadar simpanan mereka adalah sangat terhad. Hal ini terbukti apabila lebih daripada 49,000 kakitangan awam Malaysia berhadapan dengan masalah muflis berpunca daripada masalah hutang (BNM, 2018). 
Oleh itu, penjawat awam perlu mempunyai strategi perancangan kewangan yang baik lebih-lebih lagi dalam kehidupan yang sangat mencabar pada masa ini dan memerlukan mereka untuk mempunyai pengetahuan kewangan yang sangat baik. Tambahan pula, pelbagai kemudahan kewangan seperti kemudahan pinjaman dan pelaburan kerap ditawarkan kepada pekerja sektor awam. Pada masa yang sama, penjawat awam juga disediakan dengan pelbagai insentif supaya mereka dapat menguruskan perbelanjaan dengan baik untuk membina kehidupan yang selesa. Seiring kajian Gitman et al. (2011), elemen-elemen kewangan perlu dipertimbangkan untuk mencapai sesuatu matlamat kewangan. Beberapa penemuan sebelum ini menyatakan pengetahuan kewangan saling berkait dengan tahap pengurusan kewangan yang baik (Hogart & Hilgert, 2002; Anderloni & Vandone, 2011; Lusardi & Tufano, 2015). 
Tidak dinafikan, pelbagai inisiatif dilaksanakan oleh pihak Kerajaan dalam memastikan penjawat awam sentiasa celik kewangan. Pendedahan kepada pelbagai latihan dan kursus melibatkan pengurusan kewangan di organisasi dan jabatan kerajaan telah menyumbang kepada tahap pengetahuan yang baik dalam kalangan penjawat awam. Seiring kajian oleh Ishak & Mohd Yazid (2020), tahap pengetahuan kewangan penjawat awam adalah agak baik berbanding sikap kewangan yang masih pada tahap sederhana. Walau bagaimanapun, pengetahuan kewangan tanpa sikap kewangan yang baik tidak menjamin kesejahteraan kewangan (Zaimah et al., 2014). Punca utama menyebabkan masalah kewangan yang semakin meningkat di kalangan penjawat awam adalah dikatakan berkait dengan gaya hidup di luar kemampuan (Mohd Azam & Abd Basir, 2018). Hal ini menyebabkan corak perbelanjaan dalam kalangan penjawat awam sukar dikawal lebih-lebih lagi peluang dan kepelbagaian produk di pasaran terlalu banyak (Ishak & Mohd Yazid, 2020). Oleh itu, corak perbelanjaan terhadap pemilikan aset dalam kalangan penjawat awam perlu diberi perhatian untuk membolehkan mereka berada dalam kesejahteraan kewangan yang baik. 

Pemilikan aset 

[bookmark: _Hlk58508470][bookmark: _Hlk58508484]Berdasarkan definisi oleh BNM (2014), aset dikategorikan dalam dua bentuk. Pertama, aset berbentuk aset mudah tunai seperti pelaburan saham, deposit tetap (fixed deposit), dan unit amanah. Kedua, aset yang bukan mudah tunai seperti kekayaan perumahan. Laporan Ekonomi 2006/2007 yang dikeluarkan oleh MOF pula mendefinisikan aset merupakan semua harta yang mempunyai tempoh jangka hayat yang lama seperti kediaman, bangunan dan jentera. Seiring dengan kajian Searle dan Koppe (2014), aset dikenali sebagai modal dalam bentuk fizikal seperti rumah dan kereta, manakala dalam bentuk kewangan seperti saham atau pelaburan lain. Berdasarkan kepada definisi-definisi tersebut, aset merupakan sumber pendapatan pada masa akan datang. Pemilikan aset pula didefinisikan sebagai jual beli yang sah secara berkontrak kepada pemilik untuk menggunakannya secara mutlak atau melupuskan barang yang dimiliki (Nik Abdul Rahim et al., 2017). 
Menurut kajian Turney dan Schneider (2016), pemilikan aset dilihat penting untuk mencapai kesejahteraan dalam kehidupan kerana ia mempunyai nilai simbolik yang memberi manfaat kepada individu dan seisi rumah. Malah, pemilikan aset turut digunakan sebagai indikator status kewangan seseorang (Fidlizan et al., 2015). Ia jelas menggambarkan bahawa pengukuran kesejahteraan dalam kehidupan bukan sahaja diukur melalui pendapatan dan sebagainya, malah ia diukur berdasarkan kepada aset-aset yang dimiliki dalam sesebuah keluarga. Seiring dengan kajian Norzita dan Siti Hadijah (2014) yang menyatakan bahawa pengukuran kemiskinan bukan sahaja diukur dari sudut pendapatan, malah ia dikaitkan dengan tiada sebarang pemilikan aset atau harta benda dalam sebuah keluarga. Di China, aset-aset yang dimiliki menjadi petunjuk kepada kesejahteraan ekonomi dan simbolik kekayaan dalam sesebuah keluarga apabila dapatan menunjukkan bahawa sebahagian pendapatan mereka banyak dibelanjakan dalam pengumpulan aset kediaman (Chen et al., 2020). 
Selain itu, pemilikan aset dilihat memberi makna yang berbeza kepada segelintir keluarga dari segi kesejahteraan kehidupan.  Penemuan dalam kajian Atterhog dan Song (2009) menyatakan bahawa pemilikan aset memberi kebaikan kepada anak-anak dari aspek tumbesaran dan perkembangan minda. Selain harta benda, pendidikan juga dikategorikan sebagai aset dalam sesebuah keluarga. Dalam keluarga yang berpendapatan rendah, mereka bergantung kepada hasil pendidikan anak-anak sebagai aset untuk meningkatkan taraf hidup mereka (Filmer & Pritchett, 1999). Ia memberi gambaran bahawa interpretasi pemilikan aset bukan dilihat dalam bentuk fizikal dan maujud sahaja, malah aset juga merupakan hasil daripada pelaburan yang dibuat pada masa kini yang diraih pada masa hadapan.

Elemen kewangan

[bookmark: _Hlk58508935][bookmark: _Hlk58508977]Menurut Murugiah (2016), komitmen untuk membuat keputusan kewangan yang berhemah adalah dengan adanya pengetahuan kewangan dan sikap kewangan. Menurut Remund (2010) dan Rusliza et al. (2018), prinsip kewangan perlu terdiri daripada pengetahuan mengenai konsep kewangan dan sikap kewangan dalam membuat sebarang keputusan kewangan. Selain itu, sumber kewangan juga merupakan penentu yang akan memberi kesan kepada corak perbelanjaan seisi rumah. Menurut Zulkainain (2017), corak perbelanjaan bagi isi rumah dilihat berubah-ubah mengikut sumber pendapatan yang ada dan mereka lebih cenderung untuk membuat perbelanjaan sekiranya sumber kewangan bertambah.

a. Pengetahuan kewangan

[bookmark: _Hlk58508994][bookmark: _Hlk57587970]Pengetahuan kewangan merupakan maklumat kewangan yang diperolehi daripada pengalaman seseorang atau orang sekeliling dan digunakan dalam membuat keputusan kewangan. Seiring dengan kajian oleh Nurulhayah et al. (2019) yang menyatakan bahawa pengetahuan terdiri daripada maklumat yang oleh diperolehi dalam bentuk kebenaran dan prinsip melalui pengalaman diri sendiri atau sumber lain bagi mencapai matlamat. 
Secara umumnya, pengetahuan kewangan dilihat memberi kesan kepada amalan pengurusan kewangan dalam kehidupan seseorang. Amalan pengurusan kewangan yang baik dapat dipengaruhi oleh tahap pengetahuan kewangan yang tinggi dalam diri seseorang (Siti Ruhani, 2016; Hairunnizam & Siti Aisyah, 2020; Rusliza et al., 2018). Kajian Irine dan Angela (2016) menyatakan bahawa dari segi pengetahuan kognitif akan membawa kepada apa yang diketahui oleh individu mengenai masalah kewangan peribadi, bagaimana persepsi tahap pengetahuan individu mengenai pelbagai konsep kewangan peribadi. Dapatan ini juga seiring dengan dapatan kajian oleh Rusliza et al. (2018) yang menyatakan bahawa pengetahuan kewangan memberi kelebihan kepada seseorang dalam membantu menguruskan pemilikan aset menggunakan sumber kewangan dengan berkesan. Dalam membuat keputusan kewangan, tiga aspek yang diperlukan adalah pengetahuan kewangan mengenai kefahaman mengenai sesuatu teori dan produk kewangan, penilaian terhadap persekitaran kewangan dan keupayaan menggunakan sumber kewangan. 
[bookmark: _Hlk58509089][bookmark: _Hlk58509096]Menurut kajian Mohamad Fazli et. al (2019), faktor pengetahuan kewangan adalah tidak signifikan dengan status beban hutang seseorang. Hal ini bercanggah dengan kajian oleh Amagir et al. (2018) yang mendapati tahap pengetahuan dapat menjadikan seseorang individu itu mempunyai persepsi yang berbeza dalam mengambil risiko dalam pelaburan yang dapat mengelakkan seseorang individu itu terus terjebak dengan bebanan hutang. Kajian Yiing (2015) pula mendapati pengetahuan kewangan dilihat sebagai faktor utama dalam membentuk kewangan yang positif. Oleh yang demikian, pendidikan kewangan dilihat sebagai strategi intervensi dalam meningkatkan pengetahuan kewangan individu kerana ia mendorong kepada pengalaman dan sikap yang positif. Tetapi penemuan oleh Irine dan Angela (2016) mendapati bahawa pendidikan kewangan pula kurang berkesan dalam membentukan pengetahuan kewangan di kalangan kumpulan yang berpendapatan sederhana.
[bookmark: _Hlk58509128]Beberapa pengkaji lepas mengukur pengetahuan kewangan responden berdasarkan kepada soalan yang berkaitan dengan pengetahuan. Antaranya mengenai numerasi, faedah kompaun, inflasi dan kepelbagaian risiko (Hasler & Lusardi, 2017). Kaedah pengukuran ini juga dicadangkan dalam kajian Bushan dan Medury (2014). Dengan menggunakan asas pengukuran tersebut, Kamini et al. (2019) dalam kajiannya mengukur pengetahuan kewangan wanita di negara India dengan bertanyakan soalan-soalan berkaitan kepada pengiraan kewangan, simpanan dan pelaburan, pinjaman, insurans, risiko dan pulangan pelaburan. Begitu juga dengan kajian oleh Abu Sufian (2019) turut menggunakan ukuran celik kewangan berdasarkan tahap pengetahuan kewangan dengan menguji mahasiswa tentang konsep asas kewangan sepertimana yang digunakan oleh pengkaji-pengkaji sebelum ini.
[bookmark: _Hlk58509137][bookmark: _Hlk58509145]Pengetahuan kewangan di kalangan majoriti rakyat Malaysia pula telah dikaji oleh Kimiyaghalam dan Yap (2017) dan menunjukkan mereka mempunyai asas pengetahuan kewangan yang baik. Walau bagaimanapun, dalam kalangan rakyat Malaysia, penemuan oleh Noor Izyani dan Khadijah (2019) mendapati bahawa golongan muda mempunyai tahap pengetahuan yang lemah dan ini menjejaskan amalan pengurusan kewangan terutama dalam kredit dan hutang. Kajian di luar negara telah dilakukan oleh Yunju Nam et al. (2015) dan mendapati selain faktor ekonomi yang tidak menentu, faktor lain seperti tahap pengetahuan yang rendah di kalangan imigran juga menyebabkan mereka kurang kesedaran untuk memiliki aset seperti kenderaan, kediaman dan simpanan.

b. Sikap kewangan

[bookmark: _Hlk58509202][bookmark: _Hlk58509187]Sikap kewangan merupakan elemen utama untuk menguruskan kewangan secara berkesan yang berkait rapat dengan pengetahuan kewangan seseorang itu. Seiring dengan beberapa kajian lepas yang menyatakan bahawa sikap kewangan saling berhubung dengan pengetahuan kewangan dan kedua-dua elemen ini dapat membentuk tahap literasi kewangan yang tinggi (Moore, 2013; Bushan & Medury, 2014; Nguyen & Tran, 2015; Rusliza et al., 2018; Kasman et al., 2018). Ini kerana sikap kewangan yang baik meningkatkan tahap kecekapan dan lebih bersistematik dalam urusan kewangan kerana didorong oleh pengetahuan kewangan dan pengalaman kewangan yang tinggi (Nurul Liyana & Liyana Syazwina, 2019). Sikap kewangan dapat digambarkan sebagai kecenderungan psikologi seseorang individu dalam menilai amalan pengurusan kewangan yang mapan dengan tahap penerimaan yang berbeza-beza (Parotta & Johnson, 1998). Selain itu, golongan muda pula didapati sering terlibat dengan masalah kewangan kerana sikap kewangan yang rendah di kalangan mereka (Lim, 1997; Madern, 2012). Justeru, melalui pendidikan terhadap kewangan, sikap kewangan didapati bertambah baik yang akhirnya dapat mengurangkan kebergantungan kepada kad kredit (Ibrahim & Alqaydi, 2013). 

[bookmark: _Hlk58509223][bookmark: _Hlk58509253]Selain itu, kajian oleh Stromback et al. (2017) menyatakan faktor psikologi, seperti kawalan diri, faktor persekitaran dan interaksi sosial dalam mempengaruhi sikap kewangan individu dalam pengurusan kewangan. Justeru, sikap kewangan dapat menghindarkan seseorang individu dalam pembuatan keputusan yang tidak baik, malah sikap kewangan yang sihat dapat memastikan sesuatu aktiviti perancangan, pengurusan dan kawalan kewangan dibuat dengan yang baik (Park & Sela, 2017; Mohamad Fazli & Teo, 2014).  Sikap kewangan responden di luar negara telah dikaji melalui amalan mereka dalam membuat simpanan kecemasan, corak pembuatan keputusan, kencenderungan perbelanjaan, minat dan kegelisahan dalam masalah kewangan (Funfgeld & Wang, 2009; Ibrahim & Alqaydi, 2013). 

c. Sumber kewangan

[bookmark: _Hlk57588018]Menurut Xiao (1997), sumber kewangan adalah penentu penting yang menyebabkan pergerakan perbelanjaan seisi rumah dari satu peringkat keperluan ke tahap keperluan yang lebih tinggi. Kajian tersebut disokong oleh Husniyah dan Fazilah (2009) yang mendapati bahawa pendapatan keluarga berkait rapat dengan perancangan kewangan seisi rumah. Simpanan masa depan dan pelaburan hanya dapat dilakukan sekiranya seseorang individu itu mempunyai lebihan pendapatan. Sebaliknya jika tidak mencukupi, perancangan kewangan yang baik dapat membantu untuk menentukan gaya hidup yang baik dalam berbelanja (Amim et al., 2018). Perancangan kewangan di yang kalangan pengguna adalah bermatlamat untuk meningkatkan pendapatan (Husniyah et al., 2015) kerana perancangan kewangan adalah berkait rapat dengan jumlah pendapatan serta tuntutan kewangan mereka (Noor Izyani et., 2019).
Kajian oleh Junaidi et al. (2020) mendapati bahawa kemampuan seseorang untuk memiliki aset kediaman adalah dipengaruhi oleh jumlah pendapatan isi rumah. Kajian ini selari dengan kajian oleh Doss (2005) dan Deere et al. (2012) yang mendapati bahawa sumber pendapatan pasangan membantu seisi rumah dalam mengukuhkan kedudukan ekonomi keluarga di mana sumbangan pendapatan wanita bekerja memberi kelebihan dari segi pengurusan kewangan. Peningkatan dalam jumlah pendapatan isi rumah dilihat dapat merangsang corak perbelanjaan untuk pendidikan (Andreou, 2012). Selain itu, kajian Junaidi et al. (2020) juga mendapati sumber kewangan seperti simpanan amat bermakna bagi isi rumah yang berpendapatan sederhana dalam memiliki aset kediaman. 


Corak perbelanjaan 

[bookmark: _Hlk57537256]Corak perbelanjaan pada asasnya merupakan agihan pendapatan bagi perbelanjaan sesebuah rumah isi rumah terhadap barangan keperluan seperti makanan, pakaian dan perbelanjaan mengurus. Walau bagaimanapun, corak perbelanjaan dapat ditafsirkan sebagai petunjuk yang berbeza berdasarkan faktor-faktor yang mempengaruhinya. Kajian ini meneliti corak perbelanjaan dalam konteks pemilikan aset menggunakan konsep keperluan manusia (Maslow, 1943).

Keperluan fisiologi dan sosiologi 
Berdasarkan kepada Maslow (1943), keperluan manusia itu perlu dipenuhi secara berperingkat. Dalam peringkat piramid keperluan manusia, mereka perlu memenuhi keperluan hayat atau pun keperluan fisiologi sebelum manusia itu hendak memenuhi kehendak yang lain.  Keperluan hayat atau pun keperluan fisiologi berada pada peringkat paling asas kerana kekurangan keperluan ini akan mengakibatkan kesihatan dan pendidikan seisi rumah terjejas. 
Kajian oleh Junaidi et al. (2020) pula mendapati selain makanan dan minuman, pemilikan rumah contohnya, dilihat sebagai keperluan asas yang turut penting untuk perlindungan manusia. Seterusnya, keperluan kedua dalam sistem peringkat Maslow (1943), merujuk kepada keperluan keselamatan seperti pemilikan insurans. Kemudian barulah manusia bergerak ke peringkat keperluan yang lebih tinggi bagi memenuhi hasrat diri seperti berkaitan dengan cita-cita. Kajian oleh Keister & Moller (2000) dan Akinbode (2017) yang mendapati bahawa pemilikan aset adalah aspek utama kesejahteraan individu dan rumah tangga yang memberi manfaat kepada perkembangan minda seisi rumah. Sebagai contoh, kesejahteraan dalam kehidupan dapat dilihat dengan jelas apabila memiliki rumah sendiri berbanding dengan menyewa kerana kesannya dapat meningkatkan kestabilan dari aspek tempat tinggal. Apabila keselesaan tercapai dengan memiliki rumah, perkembangan pendidikan anak-anak turut terkesan secara positif (Barker, 2013). Ini berikutan daripada kajian Lerman dan McKernan (2008) yang menyatakan bahawa pemilikan aset seisi rumah dapat meningkatkan kesihatan dan pendidikan di kalangan kanak-kanak. 
Dari aspek sosiologi, kajian Nur Jannah et al. (2018) menjelaskan bahawa perbelanjaan turut melibatkan keperluan bersosial demi tanggungjawab dalam keluarga, juga masyarakat dan agama dan tidak hanya tertumpu kepada perbelanjaan berbentuk material sahaja. Kajiannya juga menyatakan peningkatan pendapatan mempengaruhi kesedaran yang tinggi di kalangan masyarakat dalam mementingkan perbelanjaan kesihatan dan perlindungan diri. Selain itu, hasil kajian ini juga mendapati bahawa golongan belia sangat menjaga perhubungan kerana mereka sentiasa menyediakan perbelanjaan bagi keperluan orang lain dan pada masa yang sama memenuhi tanggungjawab sebagai anak ataupun ketua keluarga. 

Kemahuan dan kehendak

[bookmark: _Hlk58508820][bookmark: _Hlk58508848][bookmark: _Hlk58508832]Kajian oleh Juliati (2013) menyatakan wang suatu keperluan untuk mendapatkan segala apa yang diingini. Oleh itu, semua orang akan berusaha dan sanggup bekerja untuk mendapatkan wang bagi menampung keperluan hidup dan mencapai segala keinginan mereka. Masyarakat pada masa kini tidak mementingkan cara perbelanjaan yang berhemah walaupun pada hakikatnya ia amat penting di dalam kehidupan. Hal ini kerana, pendapatan dan cita rasa banyak mempengaruhi gaya perbelanjaan masa kini (Mohd Azam & Abd Basir, 2018). Masyarakat pada masa kini masih keliru dalam menentukan antara perbelanjaan yang perlu atau mengikut kehendak sehingga menimbulkan konflik dalam pengurusan kewangan. Menurut Adil (2008), faktor yang mendorong seseorang untuk berhutang adalah semata-mata demi memenuhi kehendak di luar kemampuan sehingga sanggup berhutang dan bagi tujuan kepuasan diri untuk bermegah-megah. 
[bookmark: _Hlk58508861][bookmark: _Hlk58508894][bookmark: _Hlk58250711]Kajian oleh Nuraini dan Mohamad Fazli (2016) mendapati bahawa perbelanjaan yang tidak selari dengan pendapatan merupakan salah satu punca pengurusan hutang yang tidak teratur hanya semata-mata untuk memenuhi keinginan. Kajian oleh Alidaniah et al. (2017) pula mendapati bahawa isi rumah di kawasan bandar gemar bermewah-mewah dengan membeli barangan mewah dan mahal dan menjadi pengukur dalam menentukan harga diri seseorang. Hal ini boleh memberi tekanan kepada segelintir individu yang berasakan diri mereka tidak setaraf dengan individu lain. Seiring dengan kajian oleh Ye et al. (2015) menyatakan bahawa tujuan mengutamakan gaya hidup mewah disebabkan demi mendapatkan penghargaan daripada masyarakat. Akibatnya, trend terhadap gaya dan sikap hidup bermewah ini akan mengheret isi rumah kepada tabiat yang buruk serta menyebabkan berlakunya masalah kewangan yang serius. Seiring kajian Naz (2016) yang menyatakan bahawa gaya hidup mewah menjadi satu ikutan pada masa kini dan menjadi satu keperluan untuk berbelanja mengikut kemahuan dan kehendak.


Metodologi kajian

Kajian kuantitatif ini melibatkan seramai 396 orang responden yang terdiri daripada penjawat awam di Putrajaya khususnya di kawasan Pentadbiran Persekutuan, Wilayah Persekutuan, Putrajaya. Kawasan Pentadbiran Persekutuan, W.P Putrajaya pada masa ini menempatkan sebanyak 24 buah Kementerian/ jabatan kerajaan dan menempatkan keseluruhan penjawat awam seramai 84,259 orang.

Instrumen kajian

Terdapat empat bahagian dalam borang soal selidik ini yang perlu dijawab oleh responden iaitu bahagian A: Latar Belakang Responden, bahagian B: Jenis Pemilikan Aset, bahagian C: Tahap elemen kewangan iaitu pengetahuan kewangan, sikap kewangan dan sumber kewangan dan D: Corak perbelanjaan dalam pemilikan aset. Bagi item di bahagian C dan D, kajian ini telah menggunakan skala Likert sebagai pilihan jawapan responden. 
 

Dapatan kajian

Profil responden dengan jenis pemilikan aset 

Berdasarkan kepada profil responden, dapat dirumuskan bahawa kumpulan yang berumur 31-40 tahun tergolong dalam kumpulan yang berpendapatan RM9,001 ke atas dengan tempoh perkhidmatan antara 10-15 tahun. Pada lingkungan umur dan tahap pendapatan ini juga, kumpulan ini sedang membina keluarga di mana peningkatan saiz rumah memiliki kepelbagaian aset. Sebagai contoh, pertambahan isi rumah menyebabkan peningkatan keperluan keluarga untuk memiliki rumah sendiri. Pertambahan isi rumah juga mendorong pemilik untuk menambah ruang apabila bertambahnya bilangan isi rumah (Atterhog & Song, 2009). Bagi situasi pemilikan aset insurans, kajian oleh Rubayah dan Norhamizah (2017) mendapati bilangan tanggungan yang ramai mempengaruhi dalam pemilikan aset insurans. Kesimpulannya, pada tahap ini, kehidupan stabil bagi penjawat awam dapat dilihat apabila mencecah 10 tahun perkhidmatan. Pada umur 31-40 tahun, penjawat awam mula memiliki rumah berbanding pemilikan kenderaan. Seiring kajian Thomas (2014) yang menyatakan bahawa pemilikan kenderaan hanya dimiliki pada usia muda berbanding aset rumah. 






Jadual 2. Korelasi elemen kewangan dan elemen corak perbelanjaan

	Hipotesis
	Ujian statistik
	Keputusan

	
	
	Nilai statistik
	Hipotesis

	H01
	Tidak terdapat hubungan yang signifikan di antara pengetahuan kewangan dengan keperluan fisiologi dan sosiologi
	Korelasi
Pearson
	r=0.455**
p=0.00
(p<0.05)
	Ditolak



	H02
	Tidak terdapat hubungan yang signifikan di antara pengetahuan kewangan dengan kemahuan dan kehendak
	Korelasi
Pearson
	r=0.123*
p=0.014
(p<0.05)
	Ditolak

	H03
	Tidak terdapat hubungan yang signifikan di antara sikap kewangan dengan keperluan fisiologi dan sosiologi
	Korelasi
Pearson
	r=0.361**
p=0.00
(p<0.05)
	Ditolak

	H04
	Tidak terdapat hubungan yang signifikan di antara sikap kewangan dengan kemahuan dan kehendak
	Korelasi
Pearson
	r=-0.048**
p=0.345
(p>0.05)
	Diterima

	H05
	Tidak terdapat hubungan yang signifikan di antara sumber kewangan dengan keperluan fisiologi dan sosiologi
	Korelasi
Pearson
	r=0.377**
p=0.00
(p<0.05)
	Ditolak

	H06
	Tidak terdapat hubungan yang signifikan di antara sumber kewangan dengan kemahuan dan kehendak
	Korelasi
Pearson
	r=0.213**
p=0.00
(p<0.05)
	Ditolak

	H07
	Tidak terdapat hubungan yang signifikan di antara elemen kewangan dengan elemen corak perbelanjaan dalam pemilikan aset
	Korelasi
Pearson
	r=0.338**
p=0.00
p<0.05
	Ditolak



Jadual 2 menunjukkan terdapat hubungan secara signifikan di antara elemen kewangan dan corak perbelanjaan dalam pemilikan aset secara keseluruhan walaupun analisis korelasi menunjukkan hubungan antara elemen kewangan dan corak perbelanjaan aset adalah lemah (r=0.338**, p<0.05). Perkaitan yang signifikan di antara elemen kewangan dan corak perbelanjaan dalam pemilikan aset menunjukkan elemen kewangan iaitu pengetahuan kewangan, sikap kewangan dan sumber kewangan saling mempengaruhi corak perbelanjaan dalam pemilikan aset seisi rumah. Dari segi perbandingan, elemen kewangan mempunyai hubungan korelasi dengan kekuatan nilai pekali r yang lebih tinggi berbanding hubungan di antara elemen kewangan dengan kemahuan dan kehendak. Hasil kajian ini menunjukkan bahawa perbelanjaan dalam memiliki aset dilakukan bagi memenuhi keperluan di peringkat asas terlebih dahulu sebelum bergerak ke peringkat seterusnya. Dapatan ini turut menjelaskan teori Maslow (1943) yang menyatakan keperluan asas dipenuhi sebelum keperluan lain dipenuhi. Jadi perbelanjaan dalam pemilikan aset yang dianalogi daripada teori Maslow ini menggambarkan bahawa corak perbelanjaan dilakukan mengikut kepentingan dan manfaat kepada seisi keluarga.
Berdasarkan dapatan kajian bagi setiap elemen, didapati pengetahuan kewangan terhadap keperluan fisiologi dan sosiologi mempunyai hubungan korelasi dengan nilai kekuatan r=0.455 manakala pengetahuan kewangan terhadap kemahuan dan kehendak mempunyai hubungan korelasi dengan nilai kekuatan r=0.123. Dapatan ini menunjukkan, pengetahuan kewangan di kalangan penjawat awam bagi keperluan fisologi dan sosiologi mempunyai hubungan korelasi positif yang lebih kuat berbanding dengan kemahuan dan kehendak. Kajian ini berpandangan bahawa hubungan positif di antara pengetahuan kewangan dan keperluan fisologi dan sosiologi ini dapat dilihat apabila kesemua responden memiliki aset kediaman untuk diduduki. Seiring dengan kajian oleh Zhang dan Xiuzhen (2010) yang mendapati kepentingan pengetahuan kewangan sebagai persediaan dalam setiap perubahan kitaran hidup lebih-lebih lagi apabila telah berkeluarga. 
Setelah keperluan ini dipenuhi, responden mula membeli aset kediaman kedua dan ketiga bagi tujuan sewaan menunjukkan bahawa pengetahuan kewangan turut mempunyai hubungan dengan kemahuan dan kehendak. Walaupun pemilikan aset pelaburan di kalangan penjawat awam masih lagi di tahap yang rendah, ternyata, motif pelaburan berkait rapat dengan faktor celik ekonomi yang sentiasa menyedari kenaikan harga aset pada masa akan datang (Fidlizan et al., 2015). Selain itu, pelaburan yang disokong oleh pengetahuan kewangan juga adalah sebagai jaminan keperluan oleh generasi pada masa akan datang (Maznita & Azman, 2013). Tanpa pengetahuan kewangan yang tinggi, tidak mudah untuk penjawat awam menggunakan pendapatan bagi tujuan pelaburan. Dapatan ini disokong oleh kajian Jarita dan Selamah (2003) yang menunjukkan bahawa kakitangan kerajaan lebih cenderung kepada risiko dalam pemilikan aset berbanding dengan pekerja sektor swasta. Hal ini dapat dikaitkan dengan keistimewaan yang ditawarkan kepada penjawat awam seperti kadar faedah yang rendah dan kemudahan pinjaman (Ishak & Mohd Yazid, 2020).  
Sikap kewangan terhadap keperluan fisologi dan sosiologi mempunyai hubungan korelasi dengan nilai kekuatan r=0.361 manakala sikap kewangan terhadap kemahuan dan kehendak tidak mempunyai hubungan korelasi dengan kemahuan dan kehendak dengan nilai kekuatan r=-0.048. Berdasarkan kepada hasil dapatan, hubungan di antara sikap kewangan di kalangan penjawat awam terhadap keperluan fisologi dan sosiologi seiring dengan kajian Moore (2003) yang menyatakan bahawa semakin tinggi pengetahuan kewangan, semakin seseorang itu menunjukkan sikap kewangan yang positif. Disebabkan itu, hasil kajian ini secara tidak langsung menunjukkan sikap kewangan tidak mempengaruhi responden untuk memiliki aset bagi memenuhi kemahuan dan kehendak. Kajian ini berpandangan disebabkan cabaran dengan kos sara hidup yang tinggi secara tidak langsung telah menuntut mereka untuk meningkatkan ilmu dan disiplin dalam pengurusan kewangan masing-masing. Dapatan ini menggambarkan bahawa dengan pengetahuan kewangan dan sikap kewangan yang positif, telah mendorong sebilangan penjawat awam menggunakan pendapatan dalam pemilikan aset yang utama. 
Sumber kewangan terhadap keperluan fisologi dan sosiologi mempunyai hubungan korelasi dengan nilai kekuatan r=0.377 manakala sumber kewangan terhadap kemahuan dan kehendak mempunyai hubungan korelasi dengan kekuatan r=0.213. Dapatan ini menunjukkan sumber kewangan menyumbang dalam perbelanjaan terhadap aset bagi memenuhi keperluan fisologi dan sosiologi. Kajian ini berpandangan bahawa hubungan korelasi di antara sumber kewangan bagi memiliki aset untuk keperluan fisologi dan sosiologi ini dapat dilihat apabila pendapatan pasangan memainkan peranan dalam memiliki aset-aset utama seperti rumah pertama, kenderaan pertama dan penyertaan dalam beberapa jenis insurans. 
Jenis pemilikan aset juga berbeza berdasarkan kepada profil responden. Hasil dapatan menunjukkan, kumpulan umur di antara 31-40 tahun mempunyai kepelbagaian aset iaitu aset kediaman, kenderaan, insurans dan pelaburan lain kerana tempoh ini boleh dikatakan mereka agak stabil untuk memiliki aset. Boleh dikatakan bahawa kumpulan yang berumur 31-40 tahun





Kesimpulan

Kesimpulan yang dapat dibuat hasil daripada dapatan ini adalah, corak perbelanjaan penjawat awam dalam pemilikan aset adalah berdasarkan keperluan fisiologi dan sosiologi di mana keperluan aset utama didahulukan diikuti dengan kemahuan dan kehendak. Walaupun sumber kewangan menyumbang kepada corak perbelanjaan dalam pemilikan aset, namun dengan tahap pengetahuan kewangan dan sikap kewangan yang tinggi membantu mereka mempunyai tahap kesedaran yang tinggi dalam pembuatan keputusan kewangan secara berhemah dan mempunyai amalan kewangan yang baik dalam membelanjakan pendapatan dalam aset-aset tertentu. Maka, secara signifikannya dapat dilihat melalui corak perbelanjaan dalam pemilikan aset yang berhubungan kait dengan elemen kewangan iaitu pengetahuan kewangan, sikap kewangan dan sumber kewangan. Sekaligus, dapatan kajian ini adalah signifikan dengan pembangunan mampan yang menunjukkan penjawat awam mampu menguruskan kewangan mereka sebaiknya untuk tujuan persaraan.

